Y garreg sylfaen fyw
Darllen: 1 Pedr 2: 4-12

4 Mae’r Arglwydd fel carreg sylfaen, ond un sy'n fyw. Dyma’r garreg gafodd ei gwrthod gan bobl, ond roedd wedi ei dewis gan Dduw ac yn werthfawr iawn yn ei olwg. Felly wrth i chi glosio at yr Arglwydd 5 dych chi fel cerrig sy’n fyw ac yn anadlu, ac mae Duw yn eich defnyddio chi i adeiladu ei ‘deml’ ysbrydol. A chi hefyd ydy’r offeiriaid sydd wedi cael eich dewis i gyflwyno aberthau ysbrydol i Dduw. Aberthau sy’n dderbyniol o achos beth wnaeth Iesu Grist. 6 Dyma pam mae’r ysgrifau sanctaidd yn dweud fel hyn: 
"Edrychwch! Dw i'n gosod yn Jerwsalem 
garreg sylfaen werthfawr sydd wedi ei dewis gen i. 
Fydd pwy bynnag sy'n credu ynddo ddim yn cael ei siomi."
7 Ydy, mae'r garreg yma’n werthfawr yn eich golwg chi sy’n credu. Ond i'r rhai sy’n gwrthod credu: “Mae’r garreg wrthododd yr adeiladwyr wedi cael ei gwneud yn garreg sylfaen,"
8 Hon hefyd ydy’r "garreg sy'n baglu pobl a chraig sy'n gwneud iddyn nhw syrthio."
Y rhai sy’n gwrthod gwneud beth mae Duw’n ei ddweud sy’n baglu. Dyna'n union oedd wedi ei drefnu ar eu cyfer nhw. 
9 Ond dych chi’n bobl sydd wedi eich dewis yn offeiriaid i wasanaethu’r Brenin, yn genedl sanctaidd, yn bobl sy’n perthyn i Dduw. Eich lle chi ydy dangos i eraill mor wych ydy Duw, yr Un alwodd chi allan o’r tywyllwch ac i mewn i'w olau bendigedig. 
10 Ar un adeg doeddech chi'n neb o bwys, ond bellach chi ydy pobl Dduw. 
Ar un adeg doeddech chi ddim wedi profi trugaredd Duw, ond bellach dych wedi profi ei drugaredd. 
11 Ffrindiau annwyl, dim y byd yma ydy’ch cartref chi. Dych chi fel pobl ddieithr yma. Felly dw i’n apelio arnoch chi i wrthod gwneud beth mae’r chwantau naturiol am i chi ei wneud. Mae nhw’n brwydro yn erbyn beth sydd orau i ni. 12 Dylech chi fyw bywydau da. Wedyn fydd pobl sydd ddim yn credu ddim yn gallu'ch cyhuddo chi o wneud drwg. Yn lle gwneud hynny byddan nhw’n gweld y pethau da dych chi’n eu gwneud ac yn dod i gredu. Byddan nhw'n canmol Duw ar y diwrnod hwnnw pan fydd yn dod atyn nhw.
Yn y darn yma mae Iesu’n cael ei ddisgrifio fel carreg sylfaen fyw. I Iddewon y cyfnod roedd hyn yn ddarlun da i’w ddewis am eu bod wrth eu bodd gyda’u teml a’i hadeiladwaith hardd. Mae carreg sylfaen yn ddarlun o gryfder – yn sail i bopeth arall. Iesu Grist yw sylfaen y ffydd Gristnogol a sylfaen yr eglwys.

Doedd pawb ddim wedi derbyn Iesu. Fel dyn ni’n gwybod roedd llawer wedi ei wrthod, ond roedd Duw’n ei gyfri yn werthfawr. Am bod Iesu mor werthfawr iddo mae Cristnogion yn werthfawr i Dduw hefyd. Mae Duw’n gallu defnyddio Cristnogion fel cerrig bywiol i adeiladu ei eglwys. Cerrig bywiol sylwch, nid cerrig oer, caled. Mae Iesu Grist yn fyw, felly mae gan Gristnogion a’r eglwys fywyd ysbrydol byw drwyddo ef.

Mae Cristnogion wedi cael eu dewis i gyflwyno aberthau ysbrydol i Dduw. Mae eu bywydau i fod i gael eu rhoi i Dduw. Pa fath o fywydau? Fel mae Pedr wedi dweud sawl gwaith yn barod ym mhenodau 1 a 2 bywydau glân a phur; ffordd o fyw sy’n cynnwys amser i weddïo ac addoli. 
Mae Iesu Grist yn werthfawr iawn i bob Cristion, ond i bobl sydd ddim yn credu, mae Iesu’n "garreg sy'n baglu pobl a chraig sy'n gwneud iddyn nhw syrthio."  Mae Iesu yn broblem fawr i nifer o bobl. Mae nhw’n gwrthod credu ei fod yn fab Duw, mae nhw’n gwrthod popeth mae o’n gynnig. Mae’r rhai sy’n gwrthod gwneud beth mae Duw’n ei ddweud yn baglu. Mae nhw’n credu mewn pob math o bethau, ond nid yn Iesu.
Pan mae amgylchiadau’n anodd mae Cristnogion angen cofio eu bod yn bobl freintiedig, wedi eich dewis yn offeiriaid i wasanaethu’r Brenin, yn genedl sanctaidd, yn bobl sy’n perthyn i Dduw. Doedden nhw ddim fel hyn cyn iddyn nhw ddod i gredu yn Iesu, felly mae ganddyn nhw lawer o le i ddiolch.

I orffen y rhan yma, mae Pedr unwaith eto yn apelio ar i Gristnogion fyw bywydau glân, bywydau sy’n adlewyrchu Crist. Doedd mwyafrif y bobl yr adeg hynny ddim wedi clywed am Iesu, ei farwolaeth ar y groes na’r ffaith ei fod wedi dod yn ôl yn fyw. Yr unig beth roedden nhw’n ei weld oedd y Cristnogion o’u cwmpas. Er mwyn i’w tystiolaeth am Iesu fod yn effeithiol mae Pedr yn pwysleisio pwysigrwydd eu bywydau. Dylech chi fyw bywydau da. Wedyn fydd pobl sydd ddim yn credu ddim yn gallu'ch cyhuddo chi o wneud drwg. Yn lle gwneud hynny byddan nhw’n gweld y pethau da dych chi’n eu gwneud ac yn dod i gredu.
Mae’r rhan fwyaf o bobl Cymru wedi clywed enw Iesu Grist, ond dydyn nhw ddim yn gwybod dim amdano. Mae neges yr efengyl wedi cael ei newid a’i gwanio a’i haddasu gymaint fel nad oes gan y rhan fwyaf o bobl syniad beth yw gwir Gristnogaeth. Dydi pobl ar y cyfan ddim yn mynd i gapeli nac eglwysi, felly yr unig dystiolaeth mae nhw’n ei weld ydy bywydau’r Cristnogion o’u cwmpas. Mae neges Pedr yr un mor berthnasol heddiw ag roedd o ddwy fil o flynyddoedd yn ôl. 

